
1. Busnes CCB - Ethol Cadeirydd 

David Rees AC oedd yr unig enwebiad ar gyfer Cadeirydd y Grŵp Trawsbleidiol ar 

Iechyd Meddwl. Cafodd gefnogaeth unfrydol pawb a oedd yn bresennol, a 

chymeradwywyd Mind Cymru fel ysgrifenyddiaeth i'r grŵp. 

2. Croeso 

Croesawodd David Rees AC (DR) bawb i gyfarfod y Grŵp Trawsbleidiol ar Iechyd 

Meddwl, a gofynnodd i bawb gyflwyno ei hun i’r grŵp. Cafwyd ymddiheuriadau 

ymlaen llaw gan Aelodau'r Cynulliad a oedd yn gorfod gadael yn gynnar i fynd i 

gyfarfodydd pwyllgorau. 

Tynnodd y Cadeirydd sylw at bwysigrwydd Iechyd Meddwl fel pwnc, gan nodi mai 

pwrpas y grŵp yw canolbwyntio ar graffu ar ddatblygiadau a chynnydd. 

Cyflwynodd Sara Moseley (SM) yr ymgyrch Amser i Newid Cymru (AiNC) fel mudiad 

cymdeithasol dros newid ac fel partneriaeth rhwng Hafal a Mind Cymru (a ariennir 

gan Adran Iechyd ac Adran Economi Llywodraeth Cymru a chan Comic Relief). 

Amlygodd fod yr ymgyrch wedi'i seilio ar brofiadau pobl sydd â phroblemau iechyd 

meddwl yng Nghymru. 

3. Cyflwyniad ar Amser i Newid Cymru 

Cyflwynodd Lowri Jones (LJ) ei hun fel Rheolwr Rhaglen AiNC. Nododd mai 

cenhadaeth yr ymgyrch yw gwella agweddau pobl tuag at iechyd meddwl a newid eu 

canfyddiadau ohono. Fe’i lansiwyd yn 2012, ac ar hyn o bryd mae yng Ngham 3, ac 

yn ôl LJ, mae’r dirwedd yn wahanol iawn heddiw i'r hyd ydoedd pan ddechreuodd y 

rhaglen. Tynnwyd sylw at y cynnydd o 5 y cant mewn agweddau cadarnhaol rhwng 

2012 a 2016, a’r dyhead i hyn gynyddu 5 y cant eto erbyn 2021. 

Soniodd am hyrwyddwyr AiNC, sydd, meddai, yn ymuno'n barhaus i gefnogi'r 

ymgyrch ac i rannu eu profiadau personol. Tynnodd sylw at eu gwerth o ran 

dylanwadu ar gyfeiriad yr ymgyrch trwy grwpiau ffocws, ymgynghoriadau, arolygon 

adborth a'r panel cyfeirio profiad byw. Nodwyd bod y panel cyfeirio yn fforwm 

amhrisiadwy sydd â phroses ddwyffordd: mae’n rhoi cyfle i hyrwyddwyr 

(gwirfoddolwyr) a chyflogwyr AiNC rannu barn a safbwyntiau, ac mae’n lle i bobl 

adrodd eu straeon eu hunain fel rhan o broses adfer. 

Nododd fod yr ymgyrch yn targedu cyflogwyr i lofnodi addewid i wella agweddau 

tuag at iechyd meddwl yn y gweithle. Hyd yma, mae dros 160 o gyflogwyr yng 

Nghymru wedi llofnodi addewid yr ymgyrch, sy'n cynrychioli 270,000 o weithwyr (tua 

1 o bob 5 gweithiwr yng Nghymru). Nododd fod y galw bellach yn uwch nag erioed. 

Ar ben hynny, hysbysodd y grŵp y byddai pecyn cymorth newydd i gyflogwyr yn 

cael ei lansio a'i gylchredeg yn fuan.  

Tynnodd hi sylw at ymgyrch gyfredol y rhaglen, Mae Siarad yn Holl Bwysig, sy’n 

annog dynion i siarad yn fwy agored am eu hiechyd meddwl, a soniodd am y gwaith 

i dargedu sefydliadau mwy o faint lle mae dynion yn flaenllaw i lofnodi’r addewid. 

Nododd arwyddocâd y ffaith bod Undeb Rygbi Cymru wedi llofnodi'r addewid yn 

ddiweddar. 

Cyflwynodd June Jones (JJ) ei hun fel Arweinydd yr Ymgyrch, a rhoes wybodaeth i'r 

grŵp am ymchwil i’r farchnad a dadansoddiad ohoni. Nododd sut mae gwaith yr 

ymgyrch yn esblygu'n barhaus ar sail dirnadaeth, ac ychwanegodd fod ganddynt 

fynediad at ymchwil fyd-eang i stigma. Cyfeiriodd at yr arolwg gwaelodlin, Arolwg 

Agweddau Cyhoeddus 2019, a dywedodd y byddai'r rhain yn cael eu cynnal eto 

ymhen dwy flynedd. 

Crynhodd LJ y cyflwyniad trwy dynnu sylw at y ffaith mai targedu dynion a’r Gymru 

wledig yw ffocws cyfredol yr ymgyrch. Nododd y ffigur cadarnhaol o 85 y cant yn 

nifer yr ymwelwyr newydd â gwefan AiNC ers lansio ail gam ymgyrch y Dynion ar 

ddechrau mis Tachwedd (lansiwyd y cam cyntaf ym mis Chwefror). Ychwanegodd y 

byddai adroddiad dadansoddeg pellach ar gael yn fuan ac y byddai'n hapus i'w rannu 

â’r grŵp.  

Yn olaf, amlygodd yr hyn y gall ACau ei wneud o ran cefnogaeth ac i helpu i fynd i'r 

afael â stigma: 

• Cyfeirio at AiNC mewn cyflwyniadau ac areithiau ffurfiol 

• Sôn am y cynnydd a wnaed a chymryd rhan mewn gwaith dirnadaeth 

• Hyrwyddo gwaith gwrth-stigma yn eu hetholaethau 

• Dangos cefnogaeth yn y cyfryngau cymdeithasol 

 

4. Trafodaeth 

Gofynnodd DR i aelodau'r grŵp rannu eu meddyliau. 

Cymeradwyodd Huw Irranca-Davies (H I-D) waith yr ymgyrch i dynnu stigma o 

agweddau tuag at iechyd meddwl. Cyfeiriodd at y defnydd o iaith, gan ychwanegu 

bod sensitifrwydd wrth ddewis geiriau yn amrywio rhwng gwahanol grwpiau o bobl. 

Soniodd am y digwyddiad Mens’ Sheds a gynhaliwyd yn gynharach yn yr wythnos, ac 

am gryfder yr unigolion wrth ddod ynghyd i drafod eu hiechyd meddwl mewn ffordd 

agored. Anogodd dîm AiNC i gynyddu’r gwaith ymgysylltu â'r grwpiau penodol hyn o 

ddynion. Fodd bynnag, yng nghyd-destun y gweithle, pwysleisiodd fod stigma a 

heriau parhaus wrth annog sgyrsiau agored, ac er bod cynnydd yn araf, tanlinellodd 

bwysigrwydd dyfalbarhau.  

Tynnodd sylw hefyd at amharodrwydd y grŵp o ddynion iau i ddatgelu eu teimladau. 

Cytunodd Sara Moseley (SM) a dywedodd mai'r grŵp hwn o ddynion yw’r anoddaf i 

ymdrin ag ef o ystyried straen pwysau gwaith a phwysau teuluol, ac ofn canlyniadau 

codi llais. Dywedodd wrth y grŵp fod yr ymgyrch wrthi’n edrych ar y cysylltiadau 

rhwng amddifadedd a stigma.  

Gofynnodd DR a oedd cyflogwyr yn ymwybodol o'r arwyddion ymysg gweithwyr o 

ran datgelu eu hanawsterau. Ychwanegodd LJ fod AiNC, er nad yn yn ymgyrch 

iechyd cyhoeddus, yn ceisio annog cyflogwyr i greu amgylchedd lle mae pobl yn 

teimlo'n gyffyrddus i siarad, ac mae’n ceisio eu cyfeirio at ddarparwyr hyfforddiant 

perthnasol.  

Dywedodd Chris Emmerson wrth y grŵp am ddigwyddiad diweddar yr oedd wedi 

mynd iddo ar iechyd meddwl a phŵer yr hyrwyddwyr wrth gysylltu â'r gynulleidfa; 

dywedodd fod hyn wir wedi ychwanegu gwerth i'r trafodaethau. 

Gofynnodd H I-D ynghylch gwaith yr ymgyrch wrth dargedu cyflogwyr llai. Nododd 

LJ yr her o ran targedu busnesau bach a microfusnesau, ond cadarnhaodd eu bod 

wedi gweld nifer o fusnesau llai yn ymuno yn ddiweddar. Ychwanegodd fod y tîm 

wedi bod yn gweithio gyda'r Ffederasiwn Busnesau Bach ac wedi bod yn edrych ar 

ffyrdd creadigol o ddefnyddio sianeli digidol i gyrraedd y grŵp penodol hwn o 

weithwyr gan nad ydynt efallai mewn swyddfa. Arweiniodd hyn at drafodaeth 

ynghylch a yw sefydliadau mwy yn ehangu’r addewid i gynnwys eu his-gontractwyr 

yn ogystal â nhw eu hunain. 

Gofynnodd H ID gwestiwn ar hyfforddiant i Aelodau Cynulliad a staff. Nododd LJ fod 

gwaith yn cael ei wneud gan Gomisiwn y Cynulliad, sydd wedi llofnodi'r addewid. 

Fodd bynnag, argymhellodd y dylid gwneud gwaith pellach ar archwilio'r hyn y gall 

Aelodau'r Cynulliad ei wneud i gefnogi'r ymgyrch yn unigol. 

Camau i’w cymryd: LJ i archwilio'r cysylltiad rhwng gwaith gyda 

Chomisiwn y Cynulliad ac Aelodau Cynulliad unigol 

Cyfeiriodd DR at y Contract Economaidd a phwysigrwydd gosod y gwaith ynghylch 

stigma yng nghyd-destun iechyd a'r economi.  

5. Casgliad 

Wrth gloi’r sesiwn, nododd DR arwyddocâd y grŵp wrth symud ymlaen ac 

ailgadarnhaodd bwysigrwydd mynd i’r afael â stigma ac agweddau tuag at iechyd 

meddwl yng Nghymru. Ni ddylai stigma fodoli mewn unrhyw gymdeithas benodol, 

meddai. 

Diolchodd i bawb am ddod. Daeth y busnes i ben am 09.15. 

Bydd dyddiad ac agenda'r cyfarfod nesaf yn cael eu cadarnhau cyn bo hir. 

 


